
 

9. januar 2019 

Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka. 

Naalakkersuisunut apeqqut:  

1. Ivaaqami Qaqortumiittumi najugaqartut suminngaanniit aggerfeqarpat ( 

assersuutigalugu; Qaqortoq, Nuuk, Maniitsoq, Tasiilaqi il. il.) ? 

2. Ivaaqqap illunut marlunnut agguataarsimanera suna uuttuutigalugu ilai 

sungaartumiippat, ilaalu tungujortumiillutik? 

3. Qummumi immikkoortortaqarfik sooq atorunnaarpa, sumullu ullumi atorpa? 

4. Ivaaqami ineqartut ilaqarpat avannaani inissaaleqineq tunngavigalugu Ivaaqamut 

inissinneqartariaqartunik? 

5. Ivaaqqami sulisut sunik ilinniagaqarpat? 

6. Ivaaqqami sulisut ilinniagallit naammattut pigineqarpat? 

7. Ivaaqqami qassit atuartarpat? 

8. Naalakkersuisut pilersaaruteqarpat angerlarsimaffimmik assingusumik 

pilersitsinissamik, soorlu Qeqertarsuup Tuniani? 

a. Ivaaqqatulli ilusilimmik inunnullu qulinut inissaqartitsisumik pilersitsinissaq 

qanoq aningaasatigut naleqassava? 

(Inatsisartuni ilaasortaq Stine Egede, Inuit Ataqatigiit) 
 
Tunngavilersuut 
 
Ataasiunngitsunit saaffigineqartarpunga Qaqortumut nuuttariaqarsimasut meerannguatik qanikkusullugit, 

akissaqannginnamik avannaarsuaniit imaluunniit tunumiit tikeraaqattaarnissaminnut. 

Sinerissami innarluutilinnut angerlarsimaffiutitta immikkuullarequtaat assigiinngitsunik sammivilinnik, 

ukiulinnik il.il. immikkoortitaarsimaneri ajunngilluinnarpoq. Taamaakkaluartoq piffissanngorsoraara 

ineqartitseriaasitta nalilersoqqinneqarnissaanut. Takusinnaavara aningaasanut qimerlooraani inissaatitta 

tamarmik atorneqarnissaat naatsorsuutigineqartoq, nalunngilarpullu utaqqisoqarlunilu aammattaaq 

Danmarkimiittuuteqartugut angerlarusukkaluanik. 

Taamaattumik paaserusuppara Ivaaqqatut ittumik, assingusumilluunniit Qeqertarsuup Tunuani 

pilersitsinissamik pilersaaruteqartoqarnersoq. 

Apeqqutitta ullut suliffiusut qulit qaangiutsinnagit akineqarnissaat kissaatigaara. 


